








          Кенесары Қасымұлы - аса көрнекті мемлекет қайраткері.
   
   Көтерілістің болашақ басшысы Кенесары бала кезінен-ақ ат 
құлағында ойнады, құралайды көзге атқан мерген болды. Қанжығасы 
қанды ғажайып аңшылығымен қара қылды қақ жарған əділдігімен, 
ерік-жігері, қажымас қайратымен жəне жүрек жұтқан батылдығымен, 
қайтпас қайсар қаһармандығымен тaнылды. Оның бойында 
ұйымдастырушылық жəне əскери қолбасшылық таланты мол 
болатын. 

      XIX ғасырдың орта кезіндегі орыс зерттеушілерінің бірі Л. 
Майер «Кенесарыға көзсіз ерлік тəн еді» деп жазды.

     Замандастарының сипаттауына қарағанда, ол ашық жүзді, орта 
бойлы жəне жауырыны қақпақтай төртпақ тұлғалы болған. Аз сөйлеп, 
көп тыңдайтын, өзін-өзі аса байсалды ұстай білетін. 
Əңгімелескен адамының пікіріне əрқашан мұқият назар аударатын. 
Қонақжай қасиеті ерекше күшті еді. Əкесімен жəне ағаларымен бірге 
жүрген кездерінде олардан қолбасшылық тəжірибесін едəуір үйреніп 
алған болатын.











     Көтерілістің басталуы 
    Көтеріліс Кенесарының патша үкіметінің саясатын қолдаған 
жексұрын сұлтандар мен билердің ауылдарын шауып алудан басталды. 
Ол шекара шебіндегі бекіністерге де, патша үкіметінің əскери жасақтарына 
да жиі-жиі шабуыл жасап тұрды. Мəселен, 1837 жылдың аяқ кезінде 
Кенесары хорунжий Рытовтың отрядын тас-талқан етіп жеңіп шықты. Ол 
отрядтың құрамында 6 урядник жəне 48 сібір қазағы болатын. 
Олар Петропавлдан Ташкентке бара жатқан сауда керуенін күзетіп бара 
жатқан еді. 

     Кенесары 1838 жылы өзінің адамдарын Батыс Сібір генерал 
губернаторына жіберіп, оған арнайы хат жолдады. Хатында Ақтау бекінісі 
мен Ақмола приказын жоюды, Омбыда тұтқында отырған 
өз адамдарын түгел босатуды талап етті. Генерал-губернатор Кенесарының 
адамдарының барлығын да саптағы мың солдаттың арасынан өткізіп, дүре 
соқтырды. Олардың əскерге жарайтындары тұрақты армия қатарына алынып, 
қалғандары Шығыс Сібірге жер аударылды. Генерал-губернатордың 
бұл қылығы Кенесары сұлтанның ашу-ызасын келтіріп, көтерілісті бастап 
жіберуін тездетті. Ол старшина Симоновтың əскери жасақтарына өлтіре 
соққы беріп, көптеген қару-жарағы мен оқ-дəрісін тартып алды. 1838 
жылыКенесарыныңсарбаздары Қоңырқұлжа 
Құдаймендіұлының ауылдарына шабуыл жасады, оның 12 мыңға жуық 
жылқысын айдап əкетті. Ақмола төңірегіндегі бекіністер тұрғындарының 2,5 
мың малы қоса кетті. Сұлтан Кенесарының туған қарындасы Бопай бастаған 
сарбаздар Көкшетау округының ауылдарына шабуыл жасады.



    Кенесары жасақтарының белсенді əскери іс-қимылы1838 жылдың тамыз 
айында басталды. Ол Ақмола бекінісіне таяу ірі елді мекенді алты күн бойы 
қоршауда ұстап, өртеп жіберді. Ақмола бекінісі мықты қорғалатын. 
Бекіністің төңірегіне терең ор қазылып, оған жете беріс жерлерге күшті 
кедергі тосқауылдар қойылған болатын. Ақмола бекінісін аға сұлтан Қ. 
Құдаймендіұлы мен əскери старшина Карбышев бастаған отряд қорғады. 
Кенесары шабуылды 1838 жылдың 7 тамызында таң саз бере бастады. Оның 
сарбаздары бекіністі өрт шығаратын жебелермен атқылады. Бекініс өртке 
оралды. Кенесарының даңқты батырларының бірі Басықара бекіністің ішкі 
жағасынa баса-көктеп кіріп барып, сұрапыл ұрыс салды. Ол осы шайқаста 
ерлікпен қаза тапты. Бекініске Ағыбай, Иман, Бұқарбай батырлардың 
сарбаздары басып кірді.

    Орынбор губернаторы В. Перовский мен Батыс Сібір губернаторы П. 
Горчаковтың арасында Кенесарыға қарсы қалай күрес жүргізу жөнінде өзара 
келіспеушілік пайда болды. В. Перовский Кенесарыға қарсы 
күресті бейбіт келіссөздер арқылы да жүргізу керек десе, П. Горчаков əскери 
күш қолданып, көтерілісшілерді аяусыз қырып-жою жоспарынан танбады. 
Орынбор губернаторы 1840 жылы патша үкіметінің 
Кенесарыға кешірім жасауына қол жеткізді. Кенесарының тұтқынға алынған 
туған-туыстарының барлығы да түрмеден босатылды. 
Арада уақытша бейбіт келісім кезеңі басталды





                Қазақ хандығының қалпына келтірілуі
   1841 жылдың қыркүйек айында үш жүздің өкілдері бас қосқан 
жиында Кенесары Қасымұлы хан сайланды. Сөйтіп Қазақ 
хандығы қалпына келтірілді. Патша үкіметі бұл жайсыз хабарды өте 
өкініш сезімімен естіп білді. Ендігі жерде Кенесары 
бастаған көтеріліс ұйымдасқан сипат ала бастады. Ұлт-
азаттық күресті табысты жүргізу үшін Кенесары хан бір орталықтан 
басқарылатын мемлекет құрды. Оны ханның өзі басқарды. Ханның 
жанынан жоғарғы кеңесші орган  өзіне барынша адал берілген 
батырлардан, билерден, сұлтандар мен жақын туыстарынан тұратын 
арнайы Кеңес құрылды. Кенесары хандықты өзінің 
сенімді адамдары жасауылдар арқылы басқарды. 
Жасауылдар сот ісімен, шаруашылық мəселелерімен, дипломатиялық 
жұмыстармен, алым-салық жинаумен жəне əскери істермен 
айналысты. Жасауылдар сонымен қатар орталық өкімет билігі берген 
нұсқаулардың мұқият орындалуын, мал 
жайылымдарының дұрыс бөлініп, тиімді пайдаланылуын бақылады, 
халықтың көңіл күйін де қадағалады. 



         Ханның алым-салық жəне сауда-саттық саясаты
    
    Кенесары ең алдымен алым-салық төлеудің тəртібін ретке 
келтірді. Мал өсірушілер — зекет, ал диқандар - ұшыр төлейтін болды. 
Патша əскерлерімен соғысты одан əрі жалғастыру қосымша материалдық 
жəне қаржы шығындарын қажет етті. Сондықтан алым-салықтың да 
қосымша түрі енгізілді: халықтан киім-кешек, қару-жарақ, атəбзелдерін 
жинау қолға алынды. Салық жинауда халықтың жағдайы жеке-жеке 
ескерілді. Меншігінде малы 40 бастан аспайтындар алым-салықтан 
босатылды. 40-тан 100 басқа дейін малы барлар бір малдан, ал 100 бастан 
артық малының əрбір 40 басына бір малдан төлеп тұратын болып белгіленді.

    Диқандар өздерінің өндірген өнімінің оннан бір бөлігін төлеуге міндетті 
болды. Көтеріліске деп жиналған астықты патша үкіметі жиі-жиі тəркілеп 
кетіп жүрді. Тəуекел етіп, көтерілісшілерге астық апарып сатқандар 
жазалаушы əскердің қаһарына ұшырады. Сондықтан да Кенесары 
қазақтардың егіншілікпен айналысуын қатты қолдады. Көпестердің сауда 
керуендерінен алынатын баж салығы едəуір табыс беретінін ескерген 
Кенесары ондай керуендерді тонауға тыйым салды. Сауда керуендерінің 
толық қорғалуын қамтамасыз етті. Керуенбасыларын жеке өзі қабылдап та 
отырды. Баж салығын төлеуден жалтарғандарға қосымша салық салынды. 
Баж салығынан түскен қаржыға Орта Азия базарынан қару-жарақтар мен оқ-
дəрі сатып алынды.



    Қарулы күштердің құрылуы
    
    Кенесары 20 мың сарбаздан тұратын əрі жауынгерлік қабілеті күшті 
тұрақты əскер жасақтай алды. Кенесары əскері жүздіктер мен 
мыңдықтарға бөлінді. Ерлігімен ерекше көзге түскен 
сарбаздардың қатарынан жұзбасылар мен мыңбасылар тағайындалды. 
Кенесары құралайды көзге ататын мергендерден 
іріктеп, мергенбасы басқаратын ерекше жасақ құрды. Орыс 
армиясының үлгісі бойынша хан өз əскерлеріне ерекше айырым 
белгілерін енгізді.

    Хан сарбаздарынан шайқас тактикасы мен əскери өнердің амал-
тəсілдерін меңгеруді талап етті. Көтерілісшілерді əскери өнерге 
үйретумен орыстың, татардың жəне башқұрттардың бұрын тұрақты 
орыс армиясында қызмет еткен тəжірибелі солдаттары айналысты. Хан 
армияда қатаң тəртіп орната білді. Мəселен, сатқындық жасаған 
немесе əскери күзетте ұйықтап қалған сарбаздар өлім жазасына 
кесілді. Əскери тəртіпті бұзғандар қатаң жазаланды, қару-жарақ 
арнайы қоймаларда сақталды.

    Кенесары барлаушылардың қызметін де шебер пайдаланды. 
Олар көтеріліс басшысына патша əскерлерінің қашан жəне 
қайда бет алатынын алдын ала хабарлап отырды. Кенесары əскерінің 
тыл қызметі де жолға қойылды. Ол көтерілісшілерді азық-түлікпен, 
жемшөппен қамтамасыз етті.



                           Патша үкіметінің жазалау əрекеттері
      Отаршылдыққа қарсы күреске қазақтардың үш жүзінің бəрі бірдей белсене 
қатысуы патша үкіметінің зəресін үшырды. Сондықтан да ол 
көтерілісшілерге қарсы неғұрлым белсенді əрекеттер ұйымдастыруға көшті. 
1842 жылы Орынбор губернаторы Перовскийді Обручев алмастырды. 
Мұның өзі Кенесарының ендігі жерде Орынбор генерал 
губернаторымен қарым-қатынасының нашарлауына алып барып соқтырды. 
Екі арадағы бейбіт келісім бұзылды. 1842 жылы Сотниковтың отряды 
Кенесарының ауылына қарақшылық шабуыл жасады. Жазалаушы отряд 
қыруар көп малды айдап əкетті, он адамды тұтқынға алды. Тұтқынға 
алынғандардың қатарында Кенесарының əйелі Күнімжан да болды. Кейінірек 
қазақтар ханның басқа ауылдарына да шабуыл жасай бастады.

    Ресей императоры Кенесары бастаған көтерілісті басу мəселесін ұдайы 
ерекше бақылауда ұстады. 1843 жылы ол қазақ ханына қарсы жорық 
ұйымдастыру жөнінде жарлық шығарды. Ханның басына 3 мың 
сом мөлшерінде сыйлық жарияланды. Көтерілісшілерге қарсы старшина 
Лебедев басқарған 300 солдаттан тұратын жазалаушы отряд жіберілді. 1843 
жылдың тамыз айында сұлтандар А. Жантөреұлы мен Б. Айшуақұлы 
бастаған екінші əскер жабдықталды. Онымен 
бір мезгілде Омбыдан, Петропавлдан, Қарқаралыдан да əскерлер шықты. 
Патша үкіметінің əскерлері жергілікті жер жағдайын нашар білді. Оның 
үстіне, дала сарбаздарына қарсы ұрыс жүргізудің ерекше əдісі қажет еді. 
Мүның бəрі де патша үкіметі жазалаушы əскерінің сілесін қатырды.



   Туған өлкенің жер жағдайын жақсы білетін Кенесары жауға 
қарсы шабуылды одан əрі үдетті. 1844 жылы шілденің 20-сынан 
21-іне караған түні Кенесары хан Тобыл өзенінің жоғарғы 
ағысында Жантөре сұлтанның əскеріне күйрете соққы берді. 
Кескілескен шайқаста сұлтанның 44 адамы қаза тапты. Бұл кезде 
Дуниковскийдің əскери тобы таяу манда болған еді. Бірақ оның 
ұрысқа араласып, А. Жантөре сұлтанды құтқарып қалуға батылы 
жетпеді. Кенесарының жеңіс жігерлендірген негізгі күштері 1844 
жылғы тамызда Екатерина 
станицасына шабуыл жасады. Бекіністің маңындағы елді мекенді 
өртеп жіберді, 40 адамды тұтқынға алды, қыруар малды айдап 
əкетті. Сонымен қатар мылтық, тапанша,қылыш, найза сияқты 
көптеген қару-жарақ түрлерін олжалады. Арнайы жіберілген 
жазалаушы отряд Кенесарының ауылына жете алған 
жоқ. Үкімет басындағыларды абыржушылық пен үрей биледі.



        Долгов жəне Герн бастаған елшіліктердің Кенесары 
ордасына келуі

   Кенесарымен болған соғыстың ұзаққа созылуы 
патша үкіметіне елеулі шығын келтірді. Сондықтан 1845 
жылдың ақпан айында Орынбор басшылығы Кенесары 
ханға Долгов жəне Герн 
бастаған елшілік жіберуді қажет деп тапты. Олар 
Кенесарыны патша үкіметінің талабын орындауға 
көндіруге тиіс болды. Сонымен қатар 
барлау жұмыстарын жүргізуді де көздеді: біріншіден, олар 
Кенесары əскерлерінің қай жерлерде 
қаншалықты мөлшерде орналасқанын дəл білуі тиіс 
болды, екіншіден, Ырғыз бен Торғай өзендерінің бойында 
тағы қандай бекініс салуға болатынын анықтап қайту еді. 
Патша үкіметі мұндай шараларды жүзеге асыру арқылы 
көтерілістің орталық аймақтарына толық бақылау 
орнатуды көздеді. 1845 жылы Долгов пен Герн бастаған 
елшілік ханның ордасына жетті. Кенесарыға оның əйелі 
Күнімжан қайтарылды.



   Жүргізілген келіссөздер барысында Кенесарыға қабылдауға 
болмайтын шарт қойылды:           көтерілісшілерге үкімет белгілеген 
шектеулі аймақ шегінде ғана көшіп жүруге рұқсат берілді. 

    Кенесарының Ресейге толық бағынуы жəне соғыс қимылдарын 
біржолата тоқтатуы тиіс болды.

    Орынбор ведомствосына қарайтын қазақтардың барлығы да Ресей 
империясының азаматтары ретінде əрбір үйдің 1 сом 50 тиын 
мөлшерінде түтін салығын төлеп тұруы тиіс екендігі,

    ханның Орынбор қазақтарынан зекет алуына тыйым салынатындығы 
айтылды. 

    Кенесарының қылмысты істерді қарауына рұқсат етілмейтіні 
ескертілді. 

    Ханның қашқын орыс пен татар жəне башқұрттарды жасырын 
ұстауына тыйым салынатыны, оларды Ресейге қайтаруы тиіс екені 
туралы сөз болды. 

    Кенесарының Ресейге «ұнамайтын» шет мемлекеттермен жəне жеке 
тұлғалармен қарым-қатынастар жасауына рұқсат етілмейтіні де 
ескертілді.



    Кенесары Долгов пен Герн елшілігінің қойған шарттарының 
түпкі мақсаты оның хан лауазымын иеленуге құқығы жоқтығын 
тұспалмен түсіндіру екенін оп-оңай ұқты.

   Хан патша үкіметі қойған бұл талаптардың бірде-біреуін қабыл 
алған жоқ. Келіссөздер тұйыққа тірелді. Патша үкіметінің 
елшілігі көздеген мақсатына жете алмады. Елшілер кеткеннен 
кейін хан əскери кеңес шақырып, енді Жетісу аумағына қарай 
көшуге шешім қабылдады.

    Патша үкіметі содан кейін-ақ Ырғыз өзені бойында Орал, 
ал Торғай өзені бойында Орынбор əскери бекіністерін салуға 
кірісіп кетті.





   Кенесары əскерлерінің Ұлы жүз аумағына қарай шегінуі

    Патша үкіметі Кенесары ханды Орынбор өлкесінен қалай да ығыстырып 
шығаруға ұмтылды. Соның салдарынан 
Кенесары Сарыарқаны тастап, көтеріліс орталығын Жетісу жеріне қарай 
ауыстыруға мəжбүр болды. Сібірдегі өкімет билігі Омбыдан генерал 
Вишневский басқарған елеулі əскер күшін зеңбіректерімен қоса Жетісуға 
жедел түрде жіберді. Азық-түліктің тапшылығы 
Кенесарыны егіншілікпен айналысуға мəжбүр етті. Күші басым 
патша үкіметінің қысым жасауымен Кенесары Іле өзенінің оң жақ бетіне 
өтіп, одан əрі Алатаудың етегіне көшіп барды. Ал патша үкіметі оған Кіші 
жүз бен Орта жүз қазақтары тарапынан көмекке келетін жолды кесіп 
тастады. Ұлы жүздің Сұраншы, Байсейіт, Тайшыбек сияқты батырлары 
Кенесарыға қолдау көрсетіп, көтерілісшілердің сиреп 
қалған қатарын толықтырып, едəуip күшейтті.

    Кенесары Қасымұлы Қытайға барып, бой тасалай тұруды да ойлады. Бірақ 
оның бұл əрекетін Қытай үкіметі қолдамады. Ресей империясымен қарым-
қатынасымызды бүлдіріп аламыз деген қауіппен Кенесарының өтінішін 
қанағаттандырудан үзілді-кесілді бас тартты. Қазақтардың арасында беделі 
күшті əрі жауынгер ханды қабылдаудың ешқандай да қажеті жоқ деп ойлады. 
Оның үстіне, бұл кезде Қытайдың өзі де қазақтармен діні бір ұйғыр жəне 
дүңгендердің көтерілістерінен мазасы кетіп, қатты аландаулы болатын.



    Көтерілісшілердің Қырғызстан аумағындағы қимылдары
    Көтерілісшілер қырғыз жеріне жақын келді. Бұл кезде 
қырғыздар Қоқан хандығының ықпалында болатын. Хан 
солтүстік қырғыз рулары билеуші манаптарының өзіне 
бағынуын талап етті. Бұл талаптар патша үкіметімен жəне Қоқан 
хандығымен одан əрі күрес жүргізу үшін күш біріктіру 
қажеттігінен туған еді. 

    Хан қырғыздарға арнаған үндеуінде былай деп жазды:
   «Менің мұнда келгенімнің мақсаты, сендермен жауласу, қан 
төгісу емес, қайта қазақтар мен қырғыздардың басын қосып, 
оларды күшейту, Қоқанның қол астынан бөліп алу, 
қоқандықтардың қысымынан құтқару болып табылады»



    Қырғыз манаптары ірі тайпа өкілдерін құрылтай жиналысына 
шақырды. Ықпалы күшті манап Орман барлық қырғыздардың билеушісі 
болып тағайындалды. 

    Құрылтайға жиналған манаптар Кенесары ханның ұсынысын қабылдаудан 
ашықтан-ашық бас тартты. Кенесары ханның қырғыздарға қарсы аттанған екі 
мың сарбазы жеңіліс тапты. Оның бір мыңы қырғынға ұшырады, екінші 
жартысы аш-жалаңаш, қару-жарақсыз, жаяу-жалпылап кері қайтты. Қазақ 
сарбаздарының бірқатары тұтқынға алынды. Мұның өзі қырғыздар 
тарапынан бұрын-соңды болып көрмеген батылдық пен қатыгездік болып 
шықты. 

    Кейінірек қырғыздар тарапынан келісім жасауға арнайы адамдар келді. 
Қазақтар мен қырғыздар арасында бейбіт келісім жасалды. Тұтқындар 
алмастырылды. Екі жақта бұдан былай бір-бірімен бейбіт көршілікте, тату-
тəтті достықта тұруға серттесті. Бірақ қырғыздар көп ұзамай-ақ бұл келісімді 
бұзды, Кенесары ханның жақын серіктерінің бірі Саурық батырдың ауылына 
шабуыл жасады. Олардың бұл шабуылы қырғыз батыры Жаманқараның өлімі 
үшін кек алу мақсатымен ұйымдастырылған еді. Қырғыздар қазақтардың 
700-ге жуық жылқысын айдап əкетті, Саурық батырды өлтіріп кетті.

    1847 жылғы сəуірде Кенесары он мындай қолмен Қырғызстанның жеріне 
басып кірді. Қырғыздармен шайқас Ыстықкөл мен Шу өзенінің жоғарғы 
ағысы аралығында Кекілік сеңгір тауының қойнауында өтті.



     Кенесары Қасымұлы бастаған көтерілістің 
жеңілу себептері мен салдары. Көтерілістің 
тарихи маңызы

       Таныс емес таулы шатқал арасында қазақтар абайсызда қоршауда 
қалып қойған болатын. Соңғы шайқас қарсаңында өткізілген 
əскери кеңесте Кенесары ханның серіктері қоршауды бұзып өтіп, 
ханның аман құтылуы туралы ұсыныс жасады. Бірақ хан ол ұсыныстан 
біржолата бас тартты. Кенесары хан өз батырларын қоршауда 
қалдырып, жеке өзі қашып құтылуды ар санады.

     
       Сұлтан Рүстем мен Ұлы жүздің ықпалды биі Сыпатай жасақтарының 
кенеттен шегініп кетуі көтерілісшілердің жағдайын қиындатып жіберді. 
Тоқмаққа таяу жерде Кенесары 30-дан астам сұлтанымен жəне аз 
ғана сарбазымен күші басым қарсыласымен ерлікпен шайқасып, 
тұтқынға түсті. Көтерілісшілердің шағын тобы қоршауды бұзып шығып 
қашып құтылды. Қырғыз манаптарының бас қосқан жиынында қолға 
түскен ханды, сұлтандар мен сарбаздарды өлім жазасына кесу 
ұйғарылды. Тұтқындағы хан манаптарды күш біріктіріп, Қоқан 
хандығы мен Ресей империясына қарсы күреске шақырды. Бірақ 
қырғыздар ханның сөзіне құлақ аспады.

     
       



� Кенесары мен оның інісі Наурызбай Қасымұлы осылай қаза тапты. 
� Кенесарының жəне оның жақын серіктерінің көзін жоюға қатысқан қырғыз 

манаптарының бəрі де патша үкіметінің наградаларымен 
марапатталды. Халықтың сүйікті ханының қапылыста қалай қаза тапқанын 
ақын Нысанбай Жаманқұлұлы (1812-1871) «Наурызбай-Қаншайым» 
дастанында қайғылы сарында баяндайды.

� Əкесі Кенесарының бастаған ісін оның ұлы Сыздық сұлтан мен оған шын 
берілген батырлар жалғастырды. Ханның қазасы үшін кек 
алу мақсатымен қазақтар Қырғызстан аумағына бірнеше рет əскери жорық 
жасады.

� Қазақтардың Кенесары хан бастаған ұлт-
азаттық көтерілісі осылайша жеңіліс тапты. Кенесары ханның жасақтары 
Ресейдің жақсы қаруланған əрі күшті əзірліктен өткен тұрақты əскеріне 
қарсы тұра алмады. Оның үстіне, Кенесары бірнеше бағытта — патша 
үкіметіне, қырғыз манаптарына жəне Қоқа хандығына қарсы соғыс жүргізді. 
Мұның өзі оның негізгі күштерін едəуір шашыратты. Сұлтандар мен 
рубасыларының арасында ауызбірлік болмады.

� Кенесары Қасымұлы бастаған көтеріліс қазақ халқының 
патша үкіметіне қарсы жаппай қатысқан бұқаралық соғыстарының бірі 
болды. Көтерілістің жеңіліске ұшырауы патша үкіметінің қырғыз 
жерлерін, Жетісудың аумағын жəне Оңтүстік Қазақстанды басып алуына жол 
ашты. Сондай-ақ Бұхара, Қоқан жəне Хиуа хандықтарын қосып алудың 
алғышарттары жасалды.


















